AUTA D'O DÍA 19 DE CHUNIO D'A COMISIÓN ORGANIZADERA D'O II CONGRESO DE L'ARAGONÉS. LO GRAU
1. Asisten:

Chusé Inazio Nabarro

Fernando Sánchez

Juan José Segura

Chabier Lozano
Chulia Ara

José Lera

Mª Pilar Benítez

Óscar Latas

Manuel Castán

Chusé Aragüés

Daniel González

Ruben Ramos

Feliziano Martínez

Arturo García

Montse Sanagustín

Marta Lahoz

Carmen Ruiz

Francho Nagore

Fernando Romanos

2. L'alcalde de Lo Grau da la biemplegada a la Comisión y dende ísta se le demanda o refirme d'o Conzello a o manifiesto. Amás l'alcalde se compromete a charrar en o sino d'o suyo partiu (PP) a o respetibe.

3. Aprebazión de l'auta anterior.

4. O bocal de relazions instituzionals, Chusé Aragüés, informa que ya bi ha zita fixada con o Reutor d'a Unibersidat de Zaragoza. Será o día 11 de chulio a las 5 d'a tardi. Asinasmesmo informa que i abrá tamién una reunión con o Presidén d'Aragón, encara que a calendata esauta ye por confirmar.

Relazionau con iste tema instituzional, Feliziano nos comenta que ha sentiu dizir, a una fuen fiable, que dende o Gubierno d'Aragón leban a intenzión de fer els mesmos l'Academia contando con toz os seutors implicaus: o mobimiento de l'aragonés, a SLA y a Unibersidat.

5. O nuestro Presidén, Manuel Castán, fa un discurso que se zentra, más que más, en a nezesidat d'ubrir-nos más a os fabladors patrimonials. El proposa que una traza d'aconsiguir-lo ye que os conzellos sigan en a Comisión Organizadera.
Si bien a ideya d'estar más ubiertos a os fabladors patrimonials ye, si fa u no fa, compartida por toz, en a forma de meter-lo en prautica bi ha diferens opinions:

Per una parti Francho Nagore remera que en a Comisión bi ha representans d'asoziazions, tal como se quedó en chinero, y o que emos de fer ye buscar o refirme d'os conzellos.

D'atra man, Ruben Ramos apuesta por que en a Comisión i sigan os "multiplicadors culturals" de cada territorio aragonesofono, tal y como ya s'ha prebau de fer dende o prinzipio (con radiu esito dica agora).

Fernando Romanos creye que os conzellos o que han de fer ye meter-se d'alcuerdo por bals y nimbiar un representán.

6. S'ubre un animau y probeitoso debate, definiu por Pepe Lera como catarsis, an que cadagún da la suya opinión sobre cómo ha d'estar a futura Academia y cómo ha d'estar o Congreso en o cual naxerá.
Resumindo podemos dizir que bi ha dos posturas estrimeras:

-Por una parti Francho Nagore proposa fer un zenso amplo de congresistas con dreito a boto. Istos eleutors abrán d'estar, por meyo d'o prozedimiento que se dezida, os que triguen a os academicos d'entre as personas que cumplan uns requisitos. Amás o Congreso abrá de fer as ordinazions de l'Academia partindo d'a propuesta que lebe a Comisión.

-L'atra postura ye que o Congreso ha de ratificar o treballo prebio d'a Comisión, que ha de mirar de plegar a un consenso porque s'entiende que a Comisión ye representatiba (y si no'n ye, abría d'aconsiguir estar-ne). O consenso ye una garantía d'o esito d'o Congreso.
En zagueras, beyendo as diferens posturas, se prefiere dixar o tema d'as ordinazions ta más ta debán porque as propuestas que se fan ta ixas ordinazions penden d'a ideya de Congreso y d'Academia que leba cadagún en a capeza.
